
Ylmy makalada ykdysady ulgamda 
innowasiýanyň mazmunyna doly göz ýetirmek 
üçin onuň dürli görnüşe we hile eýedigi nygtalýar. 
Bu bolsa ony işläp düzmekligiň, ýaýratmaklygyň, 
dolandyrmaklygyň aýratynlyklarynyň bardygyny 
subut edýär. Makalada innowasiýany düzüm böleklere 
bölmekde diňe bir nazary däl-de, eýsem onuň amaly 
taraplaryna hem seredilmeginiň zerurdygy bellenilip, 
innowasiýanyň düzüm böleklere bölünmeginde 
onuň baha beriş ölçegleri, görkezijileri we görnüşleri 
göz öňünde tutulýar. Makalada innowasiýa 
düşünjesiniň örän köptaraplydygy, onuň anyk 
ykrar edilen düzüm bölekleriniň ýokdugy sebäpli, 
olary umumylaşdyrylan görnüşde düzüm böleklere 
bölmekligiň maksadalaýyk boljakdygy ylmy taýdan 
esaslandyrylýar.

Esasy sözler: innowasiýa ykdysadyýeti, 
senagat innowasiýasy, täze tehnologiýalar, baha 
beriş ölçegleri, döwrebaplyk, senagat öwrülişigi, 
inkubatorlar, tehniki ulgam, nanotehnologiýalar, 
innowasiýa harydy.

Gahryman Arkadagymyz Gurbanguly 
Berdimuhamedow: “Senagat-innowasion ösüşi 

maksatnamalaýyn guramaçylyk düzümlerini 
(innowasion merkezleriň ulgamyny, inkubatorlary, 
täze tehnologiýalary döredýän we ýaýradýan 
merkezleri we ş.m) döretmek, milli we sebitleýin 
innowasion ulgamlaryny kemala getirmek arkaly 
guramaçylyk-ykdysady taýdan üpjün etmekde 
toplanan tejribäni peýdalanmak hem ýokary netijeleri 
berer” diýip belleýär [1]. Gahryman Arkadagymyzyň 
bu aýdanlaryna dogry düşünmekde we durmuşa 
geçirmekde innowasiýanyň düzüm böleklerini 
öwrenmegiň uly ähmiýeti bar.   

Innowasiýa dürli görnüşe we hile eýedir. 
Munuň özi ony işläp düzmekligiň, ýaýratmaklygyň, 
dolandyrmaklygyň aýratynlyklarynyň bolmagyna 
getirýär. Şeýle hem innowasiýany düzüm böleklere 
bölmekde diňe bir nazary däl-de, amaly taraplara 
hem seretmelidir. Şonuň üçin innowasiýa düzüm 
böleklere bölünende, onuň baha beriş ölçegleri, 
görkezijileri, görnüşleri göz öňünde tutulmalydyr. 

Innowasiýa düşünjesi örän köptaraply bolup, onuň 
anyk ykrar edilen düzüm bölekleri ýok. Ýöne olary 
umumylaşdyrylan görnüşde aşakdaky 1-nji tablisada 
görkezilişi ýaly, düzüm böleklere bölmek bolar:

YKDYSADYÝETDE  INNOWASIÝANYŇ 
DÜZÜM  BÖLEKLERI

Baýrammuhammet ARBABOW,
Türkmen döwlet ykdysadyýet 

we dolandyryş institutynyň uly mugallymy, y.y.k.

1-nji tablisa

Innowasiýanyň düzüm bölekleri

№ Baha beriş ölçegleri Innowasiýanyň görnüşleri

1 Täzeligiň derejesi Döwrebaplygy
Esasylygy (aýgytlylygy)
Gowulandyryjylygy
Galplygy

2 Bazara edýän täsiri Goşmaça

3 Tehniki ölçegleri boýunça görnüşi Harytlyk
Prosesleýin

1-nji tablisadaky innowasiýanyň düzüm 
böleklerine häsiýetnama bereliň. Innowasiýanyň 
döwrebaplyk düşünjesi 1971-nji ýylda Nobel 
baýragynyň eýesi Saýmon Kuznes tarapyndan 
öňe sürülýär. Bu düşünjäniň mazmuny asyrlar- 
boýy dowam edip gelen öňki tehnologiýalardan 
düýpgöter el çekilmegi bilen, täze tehnologiýalara 
we önümçiligi dolandyrmagyň täze görnüşlerine 
geçmekligi aňladýar. Alymyň pikirine görä, ykdysady 
döwrebaplyk, öz gezeginde, diňe döwrebap täzeliklere 
esaslanýar. 

Şeýle döwrebap täzelikler ХIII asyryň ahyrynda 
senagat öwrülişigine getirdi. Ýöne ondan öň 
ХIII asyryň ortalaryna häzirki zaman ylmy emele gelip 
başlaýar. Zamanabap ylymlaryň döremegi döwrebap 
täzelikleriň, ýagny dürli oýlap tapyşlaryň çeşmesi 
bolup çykyş edýär. Bu aýdylanlara maldarçylykda, 
ekerançylykda seçgileriň özleşdirilmegi, hat-ýazuwyň 
köpçülikleýin ýaýrap başlamagy, milli döwletleriň 
döremegi, globallaşmanyň ýüze çykmagy we ş.m. 
degişlidir.

Döwrebap täzelikler, oýlap tapyşlar, olaryň 
durmuşa ornaşdyrylmagy innowasiýanyň esasylygy 
diýen düşünjäni ýüze çykarýar.

Innowasiýanyň esasylygy (aýgytlylygy) ozal 
ele alynmadyk ýa-da düýpli kämilleşdirilen özüne 
mahsus bolan harytlar we hyzmatlardyr. Şeýle 
innowasiýalar harytlarda, hyzmatlarda, işlerde düýpli 
öwrülişigiň bolmagyna getirýär. Mysal üçin, elektron 
işewürligiň ösmegi Internetiň ýüze çykmagy bilen 
baglanyşyklydyr.

Gowulandyryjy innowasiýa esasy innowasiýany 
täzelemek bilen baglanyşyklydyr. Gowulandyryjy 
innowasiýa örän köpsanlydyr. Ol önümçilik 

tehnologiýasynda düýpli öwrülişiklere getirmeýär. 
Gowulandyryjy innowasiýanyň töwekgelçiligi 
ýokarydyr, ýöne onuň özüne düşýän gymmaty pesdir. 
Bazar ykdysadyýeti şertlerinde gowulandyryjy 
innowasiýa bazar ykdysadyýeti şertlerinde jemgyýetiň 
we kärhananyň täzelikçilik, rasionallaşdyrmak 
(rejelemek) işini höweslendirmekde, imrindirmäni 
güýçlendirmekde möhüm ähmiýete eýedir.

Innowasiýanyň galplygyna şu aşakdakylar mysal 
bolup biler:

– önümiň tehniki taýdan görkezijileriniň, 
materiallarynyň üýtgewsiz galdyrylyp, onuň diňe 
daşky keşbiniň üýtgedilmegi;

– ozaldan bazara belli bolan, belli bir kärhana 
tarapyndan öndürilýän önümi girdejini köpeltmek 
we islegi kanagatlandyrmak maksady bilen, başga bir 
kärhananyň öndürip başlamagy. 

Galp innowasiýa giňden ýaýran innowasiýa 
täzeliklerine degişlidir. Olara özüniň möwriti 
tamamlanan, köpçülige, öndürijilere giňden mälim 
bolan tehniki we tehnologik täzelikler degişlidir. Olar 
has täze tehnologiýalar gelýänçä hereket edýärler 
we şol bir wagtyň özünde ylmy-tehniki täzelikleriň 
önümçilige ornaşdyrylmagyny bökdeýärler.

Goşmaça innowasiýa. Köp halatlarda 
innowasiýa täzelikleri sarp edijiniň isleginden 
öňe geçýär. Bu ýagdaý harydyň özüne düşýän 
gymmatynyň ýokary bolmagyna getirýär. Şonuň 
üçin harydyň ozalky özüne mahsuslygyny saklap ony 
arzanlatmak meselesi ýüze çykýar. Şeýle ýagdaýda 
ozalky tehnologiýany kämilleşdirmek meselesi ýüze 
çykýar. Kompaniýa goşmaça innowasiýany ulanmak 
arkaly, sarp edijileriň (az girdejili böleginiň) islegini 
kanagatlandyrmaga mümkinçilik döredýär we 

1-nji tablisanyň dowamy

4 Ýaýraýan ýaýrawy Dünýä boýunça täzeligi
Döwlet boýunça täzeligi
Kärhana boýunça täzeligi

5 Yzygiderliligi Çalşyjy
Ýatyryjy
Giňeýji

6 Gurşap alyjylygy Ýerliligi
Ulgamlylygy
Strategiýalaýynlygy

7 Bazara çykan wagty Innowasiýa boýunça öňdebaryjylygy
Innowasiýa boýunça yzyna eýerijiligi

goşmaça girdeji gazanýar. Goşmaça innowasiýalar 
ulanmagy, dolandyrmagy çylşyrymly önümleri 
ýeňilleşdirmekde, olary köpçülikleýin öndürmekligi 
ýola goýmakda hem giňden ulanylýar [2]. 

Goşmaça innowasiýanyň ýüze çykmagynyň 
sebäpleri bolup şu aşakdakylar çykyş edýärler:

– peýdanyň az bolmagy,
– bazar segmentleriniň has az sanly alyjylarynyň 

bolmagy,

– bazarda ozaldan hereket edýän harytlara we 
hyzmatlara garanyňda ýönekeý we arzan harytlara 
hem-de hyzmatlara hyrydarlygyň uly bolmagy.

Şeýle ýagdaýda goşmaça innowasiýa esasynda 
bazara bahasy has arzan bolan harytlar we hyzmatlar 
hödürlenilýär. Bu 2-nji tablisada goşmaça innowasiýa 
esasynda öndürilen harytlara mysal bolup çykyş 
edýän görkezijiler getirilýär.

2-nji tablisa

Goşmaça innowasiýa mysallar

Goşmaça innowasiýa Ozaldan hereket edýän harytlar
Minikompýuter Meýnfreým (Elektron hasaplaýjy maşynlar)
Printer Çap ediji maşyn
Sanly fotografiýa Himiki fotografiýa
Bug gämi (parahod) Ýelkenli gämi
Ykjam telefon Peýjer
GPS, GLONASS-ugrukdyryjy Ýerli karta

Innowasiýanyň wajyp häsiýetnamalarynyň biri 
bolup, onuň önüm we proses parametrleri boýunça 
bölünmegidir. 

Innowasiýa harydy – munuň özi tehnologiýanyň 
esasynda täze ýa-da kämilleşdirilen harydyň 
öndürilmegidir.

Tehnologiýa taýdan täze harydy öndürmek 
(tehnologiýa taýdan düýpgöter täze önüm) – munuň 
özi tehnologiýa häsiýetnamasy boýunça (wezipeleýin 
alamatlary, konstruksiýasy, peýdalanylan materiallary 
we ş.m.) ýa-da bazarda öňden hereket edýän harytdan 
düýpgöter tapawutlanýan önümi öndürmekdir. Oňa 
başgaça, öwrülişikli (rewolýusion) haryt hem diýilýär. 
Şeýle innowasiýalar düýpgöter täze tehnologiýalar 
esasynda durmuşa ornaşdyrylýar.

Tehnologiýa taýdan kämilleşdirilen önüm 
– ozaldan bar bolan önümi täze materiallary 
peýdalanmak arkaly, hil we baha taýdan 
kämilleşdirmeklige aýdylýar.

Prosesleýin innowasiýa – täze tehnologiýalary işläp 
düzmek ýa-da ozalky tehnologiýanyň kämilleşdirilip, 
önümçilige ornaşdyrylmagydyr. Innowasiýanyň 
şeýle görnüşi önümçilige täze enjamlaryň, täze 
guramaçylyk usullarynyň ornaşdyrylmagy bilen 
baglanyşyklydyr. Şeýle innowasiýalar önümçiligiň 
netijeliligini ýokarlandyrmakda, adaty önümçilik 
usullaryndan täze usullara geçmekde giňden 
peýdalanylýar.

Esasy innowasiýalar we tehnologiýalaryň 
gurluşy – esasy innowasiýalar tehnologiýalaryň 
gurluşynyň yzygiderli çalşyrylyp durulmagynyň 
esasynda emele gelýär. Tehnologiýalaryň yzygiderli 
çalşyrylyp durulmagy bilen öndürilýän önümler 
hil, baha, häsiýetnama, isleg ödeýiş, ýörelge taýdan 
täze görnüşe eýe bolýarlar. Ykdysady edebiýatlarda 
tehnologiýalaryň gurluşynyň düzüm böleklerini alty 
bölege bölýärler:

1-nji gurluş ‒  mehaniki ulgam.
2-nji gurluş ‒ bugy peýdalanýan tehnologiýalar.
3-nji gurluş ‒ elektrik energiýasyny peýdalanýan 

tehnologiýalar.
4-nji gurluş ‒ awtomatlaşdyrylan we 

himiýalaşdyrylan tehnologiýalar.
5-nji gurluş ‒ biotehnologiýalaşdyrylan, 

kompýuterleşdirilen we elektronlaşdyrylan 
tehnologiýalar.

6-njy gurluş ‒ nanotehnologiýalara, gen 
inženeriýasyna, multimediýa, interaktiw we 
maglumat ulgamlaryna esaslanýan tehnologiýalar.

Ylmy barlaglaryň görkezişine görä, häzirki 
zaman dünýäsinde bitewi üznüksiz önümçilik 
ulgamyna esaslanýan tehnologiýalar esasy orny 
eýeleýärler. Geçen asyryň 50–60-njy ýyllarynda ýüze 
çykan çökgünlikler şeýle tehnologiýalaryň ösüşine 
getirdi. 

Şeýle tehnologiýalaryň gurluşynyň esasy 
düzüm bölegi bolup mikroelektronikada, kompýuter 
programmalary işläp düzmekde, önümçilik işini 
awtomatlaşdyrmakda we dolandyrmakda, kosmosda 
hem-de aragatnaşykda ýokary geçirijilikli sepgitlere 
ýetilmegi çykyş edýär. 

Wagt taýdan alanyňda tehnologiýalar 1-nji 
gurluşdan 4-nji gurluşa çenli ХIХ asyrdan başlap, 
ХХI asyra çenli dowam etdi. ХХI asyrdan başlap 
gen inženeriýasy, nanotehnologiýalar, emeli aň, 
global görnüşli maglumat ulgamy, biri-biri bilen 
baglanyşdyrylan ýokary tizlikli we tygşytly ulag 
ulgamlary ýüze çykyp başlady. 

Tehnologiýalaryň gurluş çalşygy wagt we 
giňişlik taýdan alanyňda, olaryň önümçilige 
ornaşdyrylyşynyň, onuň dowamlylygynyň hemme 
döwletlerde birmeňzeş däldigini görmek bolýar. 
Mysal üçin, ABŞ, Ýaponiýa, Germaniýa ýaly ýurtlarda 
5-nji we 6-njy gurluşlar hereket edýär. Emma ösüp 
gelýän we geçiş häsiýetli ýurtlarda, mysal üçin, 
Russiýa Federasiýasynda 2-nji gurluşdan başlap,    
6-njy gurluşa çenli tehnologiýalar hereket edýär.  

Ykdysadyýeti we jemgyýeti ösdürmekde 
giňeldilen üznüksiz önümçilikde täze tehnologiýa 
gurluşlarynyň ornaşdyrylmagy zerurdyr. Şonuň üçin 
belli-belli pudaklarda, önümçiliklerde aýry-aýry 
tehnologiýalary ösdürmek bilen çäklenmän, ýurduň 
tutuş tehnologiýa ulgamynyň ösüşini gazanmak 
esasy wezipeleriň biri bolup durýar. Oňa başgaça, 
tehnologiýalaryň ösüşinde «gyradeňlik ýagdaýy» 
diýilýär. Bu ýagdaý täze tehnologiýalaryň durmuşa 
ornaşdyrylmagy netijesinde, jemgyýetçilik zähmetini 
täzeçe guramaklyga, täze iş orunlaryň döremegine, 
käbir hünärleriň ýitip gitmegine, hünär derejesi 
ýokary bolan hünärmenleriň ýüze çykmagyna 
getirýär. Şeýlelikde, döwletiň guramaçylyk-ykdysady 
düzüminiň täzelenmeginde esasy ýagdaý bolup täze 
tehnologiýalar çykyş edýär. Bu ýagdaý, öz gezeginde, 
döwletiň innowasiýa esaslanýan hojalyk düzüminiň 
emele gelmegine getirýär.

Innowasiýa nazaryýetiniň esasy döwürleri. 
Innowasiýanyň nazaryýeti özüniň ösüş taryhynda 
birnäçe döwürleri başdan geçirdi. Ol döwürler 
hojalygyň dürli wagtlardaky ösüşi, dürli 
ykdysady mekdepleriň, garaýyşlaryň, köptaraply 

barlaglaryň netijesinde emele geldi. Okuw we 
ylmy edebiýatda innowasiýanyň nazaryýetiniň 
bu ösüşine «innowasiýanyň kem-kemden ösüşi 
(ewolýusiýasy)» diýip atlandyrylýar. Innowasiýanyň 
nazaryýetiniň ösüşiniň taryhy döwürlerini obýektiw 
we dowamlylykda öwrenilmegi häzirki zaman 
innowasiýasynyň ösüş meýillerine göz ýetirmäge 
mümkinçilik berýär.

Innowasiýany öwreniji alymlaryň köpüsi 
innowasiýanyň nazaryýetiniň ösüşini dürli 
tapgyrlara bölmekligi ündeýärler. Sebäbi dürli baha 
beriş ölçegleri  arkaly bölünmegi innowasiýanyň 
ösüşiniň esasy ýörelgelerini böleklere bölmeklige 
mümkinçilik berýär. Innowasiýany şeýle döwürlere 
bölmeklik okuw we ylmy maksatly işleri ýerine 
ýetirmekligi ýeňilleşdirýär. Sebäbi ýokarda 
bellenilişi ýaly, tehnologiýalaryň, olaryň durmuşa 
ornaşdyrylyşynyň wagty we giňişligi birmeňzeş 
däldir. Şonuň üçin innowasiýanyň nazaryýetiniň 
ösüşine ulgamlaýyn, bitewilikde seljerme bermekde 
iki usulyň peýdalanylmagy maksadalaýyk diýip 
hasap edilýär. Olara kem-kemden (ewolýusion) we 
maksatlaýyn usullar degişlidir.

Kem-kemden ösüş (ewolýusiýa) usuly 
innowasiýanyň ösüşini kanunalaýyklyklaryny, 
ösüşiň umumylyklaryny, onuň ösüş meýillerini 
öwrenmeklige mümkinçilik berýär. Bu ýerde 
innowasiýanyň ösüşiniň esasy baha beriş 
ölçegleriniň düzüm bölekleri bolup seljermegiň 
taryhy çemeleşmesi çykyş edýär. Şeýle çemeleşme 
innowasiýanyň nazaryýetiniň garaýyşlarynyň, 
mekdepleriniň döreýşine we ösüşine seljerme 
bermeklige mümkinçilik berýär. 

Seljermegiň maksatlaýyn usuly innowasiýanyň 
ösüşini umumylaşdyrmakda, anyk maksatly ylmy – 
barlaglaryň ösüşini kesgitlemekde ulanylýar.

Seljerme usulynyň ewolýusiýasy. Innowasiýanyň 
nazaryýetiniň ösüşiniň emele gelmeginiň we ösüşiniň 
döwürlerini hil alamatlary boýunça şu aşakdakylara 
bölmek bolar:

1-nji döwür: ХIХ asyryň ahyry we ХХ asyryň 
başlary.

Bu döwür innowasiýanyň nazaryýetiniň 
esaslarynyň, onuň baş ýörelgeleriniň emele gelip 
başlan wagty diýip hasap edilýär. Bu döwür ykdysady 

ösüşiň çäklerinde «uzyn tolkunlar we döwürleýin 
çökgünlikler» nazaryýetiniň kemala gelen döwri 
hasaplanylýar. Şeýle çemeleşmegiň esasy ideýasy bolup 
bazar ykdysadyýetiniň umumy kanunalaýyklygy 
bolan «ýokarlanma – peselme – ýokarlanma» bolup, 
onuň şeýle bolmagynda innowasiýanyň ösüşi durýar.

Bu döwür birnäçe tapgyrlara bölünýär:
– ХIХ asyryň ahyry ХХ asyryň başlary:
– ykdysady heläkçiliklere getirýän sebäpleriň 

barlaglary ‒ dünýä uruşlary;
– ykdysadyýetiň uzak möhletli ösüşiniň we onuň 

peselmeginiň sebäpleri barada ilkinji çaklamalar;
– çökgünlikleriň döremeginiň içerki we daşarky 

sebäpleriniň barlaglary. 
– ХХ asyryň 20-nji we 30-njy ýyllary.
Şol döwürde «uzyn tolkunlar» nazaryýetiniň 

düşündirişine görä, ykdysady ösüş içerki ýagdaýlaryň 
esasynda emele gelýär. Ol 1924–1928-nji ýyllar 
aralygyny öz içine alýar. 

– ХХ asyryň 30-njy ýyllary:
– bazar ykdysadyýetiniň ösmeginde innowasiýa 

işiniň ornuna we ähmiýetine degişli barlaglar;
– telekeçiligiň ösmegine innowasiýanyň täsiri 

(telekeçi – innowasiýaçy, telekeçi ‒ konserwator);
– ykdysady nazaryýetiň ösmegi, ykdysady ösüşiň 

sebäplerini düşündirýän neoklassyk nazaryýetiň 
döremegi.

2-nji döwür: ХХ asyryň 40-njy ýyllaryndan 
70-nji ýyllaryň ortalary.

Bu döwürde innowasiýanyň ösüşi has 
aýdyňlaşdyrylýar, barlaglar amaly, tebigy, wezipeleýin, 
guramaçylyk, maliýeleşdirme, innowasiýa 
taslamalary, onuň netijeliliginiň bahalandyrylmagy 
ýaly häsiýetlere eýe bolýar. 

3-nji döwür: ХХ asyryň 70-nji ýyllarynyň ahyry 
ХХI asyryň başlary.

Ösüşiň bu döwri innowasiýanyň täze düzüm 
bölekleriniň döremegi, innowasiýanyň ulgamlaýyn 
barlaglary, milli innowasiýa ulgamynyň emele 
gelmegi bilen baglanyşyklydyr.  

Şeýle ýagdaýda innowasiýa nazaryýetiniň esasy 
alamatlary bolup şu aşakdakylar çykyş edýärler:

Birinji döwür – innowasiýanyň mazmuny we 
onuň ykdysady ösüşdäki orny.

Ikinji döwür ‒ innowasiýa hereketini 
dolandyrmagyň wezipeleýin barlaglary.

Üçünji döwür ‒ milli innowasiýa ulgamyna 
geçilmegi.

Şeýlelikde, innowasiýa nazaryýetiniň ösmeginiň 
esasy kanunalaýyklygy bolup innowasiýanyň ösüşi 
çykyş edýär.

Seljermegiň maksatlaýyn usuly. Innowasiýanyň 
ösüşiniň taryhy döwürleriniň öwrenilmegi ony 
seljermegiň täze derejesine, ýagny seljermegiň 
maksatlaýyn usulyna geçmeklige getirýär. Ol 
innowasiýa çemeleşmegiň usulyýet, wezipeleýin, 
strategik çemeleşmelerinden ybaratdyr [2]. Bu 
çemeleşmeler innowasiýanyň her bir ýörelgesiniň 
maksadyny aýdyňlaşdyrýar. Maksatlaýyn çemeleşme 
innowasiýanyň ösüşiniň ýörelgeleriniň häsiýetlerine 
doly düşünmeklige getirýär. Seljermegiň maksatlaýyn 
usulyna düşünmek üçin aşakdaky şekile ýüzleneliň: 

Şeýlelikde, bu ylmy makaladaky sanalyp geçilen 
çemeleşmeler, usullar, düzüm bölekler innowasiýanyň 
ösüşine, onuň mazmunyna umumy görnüşde göz 
ýetirmäge ýardam berip biler. Ýöne innowasiýanyň 
usulyýet esaslary örän köpsanlydyr we köptaraplydyr. 
Ony doly açyp görkezmek örän çylşyrymly ylmy 
seljermeleri talap edýär. 

